
Muslimin yang dirahmati Allah sekalian,

Pada hari Jumaat yang penuh barakah ini, saya ingin berpesan kepada
diri saya dan hadirin Jumaat yang dirahmati Allah sekalian, marilah kita
meningkatkan ketakwaan kepada Allah SWT dengan mengerjakan segala
perintah-Nya serta menjauhi segala larangan-Nya. Mudah-mudahan Allah

SWT memberkati kehidupan kita ini di dunia dan di akhirat.

Marilah kita menghayati khutbah yang bertajuk “KELUARGA YANG
DIREDAI ALLAH.”

! Al-Furgan : 74.
2 Ali-lmran : 102.

Hadirin Jumaat yang dirahmati Allah sekalian,

Sesungguhnya banyak kelebihan yang dijanjikan oleh Allah SWT
terhadap ahli keluarga yang soleh dan bertakwa. Anak-anak yang soleh
akan memberi manfaat kepada ibu bapanya di dunia dan di akhirat. Perkara
ini dijelaskan oleh Rasulullah SAW menerusi hadis yang diriwayatkan oleh

Abu Hurairah Radialallahuanhu:

‘Apabila mati seorang insan terputuslah amalannya melainkan tiga
perkara; sedekah jariah, atau ilmu yang bermanfaat dan anak yang soleh yang

sentiasa mendoakannya”.

(Riwayat Muslim).

Disamping itu, Allah SWT menjanjikan setiap ahli keluarga yang
beriman di dunia dan beramal soleh akan berhimpun semula pada hari
akhirat nanti. Firman Allah SWT dalam Surah Al-Tur ayat 21:

‘Dan orang-orang yang beriman yang diturut oleh zuriat keturunannya
dengan keadaan beriman, Kami hubungkan (himpunkan) zuriat
keturunannya itu dengan mereka (di dalam syurga); dan Kami (dengan itu)
tidak mengurangi sedikitpun dari pahala amal-amal mereka; tiap-tiap

seorang manusia terikat dengan amal yang dikerjakannya.”

Alangkah beruntungnya orang yang bersungguh-sungguh mendidik
ahli keluarga mereka untuk mentaati Allah SWT. Penat-lelah mereka akan

dibalas oleh Allah SWT nanti di akhirat dengan balasan yang terbaik.
Hadirin yang dikasihi Allah sekalian,

Melihat betapa besar dan pentingnya sebuah keluarga yang beriman
dan bertakwa, khatib ingin menjelaskan beberapa panduan untuk

membentuk sebuah keluarga yang diredai Allah SWT. Antaranya:

1. Mewujudkan keluarga yang menekankan pendidikan fardu ain
seperti akidah, syariah dan akhlak. Pengukuhan terhadap asas- asas Islam
seperti kefahaman terhadap rukun iman, rukun Islam, dosa, pahala, syurga
dan neraka dan lain-lain akan mendorong anak-anak menjadi insan yang
bertakwa. Ini sebagaimana disebut dalam kisah Lugman al-Hakim ketika

mendidik anaknya. Firman Allah SWT dalam surah Lugman ayat 13:

“Dan (ingatlah) ketika Lugman berkata kepada anaknya, semasa ia
memberi nasihat kepadanya: “Wahai anak kesayanganku, janganlah

engkau mempersekutukan Allah (dengan sesuatu yang lain),

sesungguhnya perbuatan syirik itu adalah satu kezaliman yang besar.”

2. Ibu bapa perlu memastikan ahli keluarganya mentaati segala
perintah Allah dan Rasul-Nya dan tinggalkan segala larangan Allah dan
Rasul-Nya. Ibu bapa juga perlu memastikan ahli keluarga melaksanakan
solat lima waktu secara berjemaah, menutup aurat, memakan makanan

yang halal dan tidak mencuri hak atau barang orang lain.

Hadis daripada Amru bin Syuaib daripada datuknya beliau berkata

Rasulullah SAW bersabda:

“Perintahkanlah anak-anak kamu untuk melaksanakan solat apabila

sudah mencapai umur tujuh tahun.”
(Riwayat Abu Daud).

3. Jangan lupa untuk membudayakan amalan berdoa dan
memohon kepada Allah SWT agar dikurniakan keluarga yang bahagia.
Diharapkan dengan doa yang dipanjatkan, Allah SWT akan mengurniakan
ketenangan dan kebahagiaan terhadap keluarga kita semua sepertimana

firman Allah SWT dalam surah al-Furgan ayat 74:

‘Wahai Tuhan kami, berilah kami beroleh dari isteri-isteri dan zuriat

i

keturunan kami: perkara-perkara yang menyukakan hati melihatnya, dan

jadikanlah kami imam ikutan bagi orang-orang yang (mahu) bertakwa.”

4. Memastikan ahli keluarga berakhlak dengan akhlak yang mulia
terhadap jiran dan ahli masyarakat. Hadis daripada Abu Hurairah

Radiallahuanhu bahawa Rasulullah SAW bersabda :

“‘Sesiapa yang beriman kepada Allah dan hari akhirat, maka janganlah
menyakiti jirannya.”
(Riwayat al-Bukhari).

Oleh itu, marilah kita memastikan keluarga kita keluarga yang diredai
oleh Allah SWT.

Hadirin yang dirahmati Allah sekelian,

Mengakhiri khutbah pada hari ini, khatib ingin mengajak hadirin Jumaat
sekelian supaya menghayati beberapa pengajaran berikut untuk dijadikan

pedoman dalam hidup kita. Antaranya:

1. Umat Islam hendaklah meyakini bahawa Ibu bapa yang
mengabaikan tanggungjawab mendidik anak sehingga mereka melanggar

perintah Allah SWT akan dipersoalkan di akhirat kelak.

2. Umat Islam hendaklah perbanyakkan amal soleh, menjaga
hubungan jiran tetangga dan berdoa kepada Allah SWT atas kesihatannya

dan kebahagiaan di dunia dan akhirat.

3. Umat Islam hendaklah memimpin ahli keluarga ke jalan yang

diredai dan menjauhkan mereka daripada jalan yang dimurkai.

“Wabhai orang-orang yang beriman! Peliharalah diri kamu dan keluarga
kamu dari neraka yang bahan-bahan bakarannya: manusia dan batu
(berhala); neraka itu dijaga dan dikawal oleh malaikat-malaikat yang keras

kasar (layanannya); mereka tidak menderhaka kepada Allah dalam segala

yang diperintahkan-Nya kepada mereka, dan mereka pula tetap melakukan
segala yang diperintahkan.”

(al-Tahrim : 6).

Hadirin yang berbahagia,

Marilah kita bersatu atas dasar akidah Islam yang pasti dan disimpul
mati. Bersatu dalam apa jua situasi, bersatu teguh menghadapi persekitaran
dan ancaman musuh yang terang dan terselindung. Bersatunya umat Islam
adalah kekuatan paling dasar ke arah pembinaan Khaira Ummah (umat
terbaik). Umat Islam berhak untuk berbeza pendapat, apalagi dalam soal
urusan duniawi, namun umat Islam hendaklah terus bersatu dalam fikrah
dan kefahaman mengikut garis rentas kalimah <! ¥ «d| ¥, prinsip-prinsip
penegasan al-Quran dan al-Hadis serta prinsip persaudaraan Islam yang
kukuh.

Dalam usaha kita memutuskan rantaian Covid-19 ini, setiap Jemaah
diminta terus berdisiplin dan wajib mematuhi Prosedur Operasi Standard
(SOP) yang telah ditetapkan oleh pihak JAIS khususnya mengambil wuduk
terlebih dahulu sebelum datang ke masjid atau surau, membawa sejadah
masing-masing, memakai pelitup muka (face mask) ketika hadir di Masijid

dan Surau serta mengamalkan penjarakan fizikal. Bagi mereka yang tidak

sihat adalah dilarang sama sekali untuk melaksanakan solat di Masjid dan

Surau.

Ya Allah, Engkaulah Tuhan yang Maha berkuasa, kami bersyukur

kehadrat-Mu yang telah mengurniakan kami rahmat dan keberkatan

kepada negeri ini yang terus sejahtera dan maju, serta rakyatnya bersatu

padu, dibawah naungan dan pimpinan raja kami sebagai Ketua Agama Islam
di negeri ini.
Ya Allah, lindungilah kami daripada bala bencana dan wabak penyakit

seperti Covid-19.

